
Этический идеал мыслителей средневековья

В статье анализируются воплощение этического идеала в тюркоязычной литературе средневековья, которой как ни возвеличивались деяния святых, она включала в себя идейно-эстетические взгляды местного населения. Следует отметить, что эти мотивы не противоречат друг-другу, так как они опираются на моральные заповеди ислама. Через фантастические события, мифологические образы тюркоязычные поэты средневековья стремились изобразить актуальные жизненные проблемы, гуманистические идеалы своего времени.

Татар халык авыз иҗатында һәм язма әдәбиятта, иң беренче чиратта, Мөхәммәд пәйгамбәргә зур урын бирелүе аның Алла тарафыннан җиргә Рәсул-Илче итеп җибәрелүен тану сәбәп булган. Ләкин Мөхәммәднең реаль биографиясе булган тарихи шәхес икәнлеге дә укымышлы кешеләргә мәгълүм. Шуңа да бу илаһилаштырылган затка хас сыйфатларны укучы якын иткән, зур абруйлык яулаган шәхес буларак, Мөхәммәд образының халыкка йогынты ясау куәте дә нәтиҗәле булган. Фольклор әсәрләрендә  (аеруча мөнәҗәтләрдә) һәм язма әдәбиятта  Рәсулга эндәшеп, аны яклаучыбыз, арадашчыбыз дип олылап, ярдәм сорап мөрәҗәгать итү, Мөхәммәднең тарихи шәхес булуына бәйледер, мөгаен. Әлбәттә, иң беренче чиратта, ул дини тәгълимат аша кеше рухына сеңгән идеал, шулай да гади укучы аңарда Ир кешегә хас булган уңай сыйфатларны күргән, үрнәк алган, шуңа омтылган.
Коръәндә Ир кеше – изге кеше, әүлия белән тиңләнә. Төрки мифологиядә “гайб ирәннәр” – күзгә күренмәстән кешеләргә ярдәм итүче  әүлияләр рухы бар. Алар кешеләргә күренми торган, ак сакаллы карт кыяфәтендә дип күзаллана. Бу игелекле мифик затларның саны кырык дип уйлана, шунлыктан төрки әдәбиятта алар “кырыклар” дип кенә атала.

Идел-Урал буенда төрле пәйгамбәрләр тарихына багышланган Насретдин бине Борһанетдин Рабгузиның (XIV йөз) “ Кыйссасел- әнбия” әсәренең гаять киң таралуы да шушы сәбәпләр белән аңлашыла булса кирәк

Рабгузи өчен пәйгамбәр, иң беренче чиратта, алдан күрүче, тирән фикерләүче, башкаларга юл күрсәтүче, үрнәк булучы затлы кеше, матур сыйфатларга, эш-гамәлләргә ия булган мөхтәрәм инсан. Пәйгамбәрнең бөтенесен Аллаһы Тәгалә бик зарури булган максатны үтәү өчен җибәрде. Бу максат – Аллаһы Тәгаләгә гыйбадәт һәм итагать итү һәм Аның динен тергезү”. [1:11].

XIII - XIV гасыр фикер ияләре шуңа да Мөхәммәд образын искиткеч гомумиләштерү куәтенә ия булган символик Идеал дәрәҗәсендә гәүдәләндергәннәр. Иҗат ияләре өчен бу мәсьәләнең  дини эчтәлеге дә көчле  йогынты ясаган, әлбәттә. Әмма Идеаль Ир образын иҗат итү өчен Мөхәммәд шәхесенең бәяләп бетергесез чыганак булуы да бәхәссез.

Язучыларны пәйгамбәрләрнең изге эшләре, дин тарату юлында күргән җәбер-золымларны гыны кызыксындырмый, ә аларны Ир-егет итүче кешелек сыйфатлары илһамландыра, язучылар үз идеалларын гәүдәләндерү өчен халык үз-якын иткән “ тарихка” мөрәҗәгать  итәләр.

Мәсәлән, “Кисекбаш китабы” – Идел-Урал буенда киң таралган агиографик әдәбиятның бер үрнәге.  XIII - XIV йөзләрдә ислам дине үтеп керү интенсивлашуга бәйле рәвештә Мөхәммәд һәм аның сәхәбәләре, беренче хәлифләр, әүлияләр, пәйгамбәрләр, изге затлар  турындагы бу төр әдәбият гаять активлаша.  
Фәнни хезмәтләрдән күренгәнчә, суфичылык поэзиясендә чын кеше хакыйкатькә - Аллага  якынайган камил инсан итеп бирелә. Суфи философлар фикеренчә, кеше  –  Алла  сыйфатларының чагылышы ул. Дини – суфичыл әдәбиятта Мөхәммәд пәйгамбәрне кешелек һәм кешелеклелекнең прототибы итеп, Алланың иҗаты булган һәм аның сыйфатларын үзендә туплаган, гадәттән тыш көчкә ия зат дип олылау мотивы белән очрашабыз..

Кол Гали үзенең “Кыйссаи Йосыф” поэмасының кереш өлешендә, мөселман Көнчыгыш әдәбиятында кабул ителгән традиция буенча, үз чорының кеше идеалын барлап чыга.

                      Мактау, шөкер һәм дан булсын бер Аллага

                      Мөлке даим, үзе мәңге ул мәүляга,
                      Мөлкәтенең эчендә юк тиңдәш аңа, - 

                      Аны бакый һәм бөек дип белдек имди.

                     Аннан соңра – аның дусты Мөхәммәдкә, 

                     Иң сайланган пәйгамбәргә - ул Әхмәдкә

                     Хакка ике җәя ара калган затка, - 

                     Аңар бик күп алкыш, мактау булсын имди [2:5]
Автор Мөхәммәд пәйгамбәргә хас булган кайбер  сыйфатларны сызык өстенә ала.
Бу кыйссада бигрәк тә Мөхәммәд рәсулдән соң килгән нәбиләрнең    шәҗәрәсе үзенә җәлеп итә:
           Бу җиһанга бер көн  Йосыф нәби килгән иде;
          Атасы - Хакның сөйгәне  Йагъкуб иде,

          Бабасы  – диннең табибы Исхак иде, – 

          Ул хак дусты Ибраһимның угълы имди [2:9].
Аларның иң олысы – Ибраһим. Ул Нәмруд  патшасына бәла китерүче буларак мәгълүм тарихи шәхес. Бу патша турында “ Кыйссасел-әнбия” дә болай языла: “ Дүрт падишаһ тәмам дөньяны тотты, икесе мөселман: Сөләйман һәм Зөлкәрнаен галәйһиссәламдер, икесе инкарь итүче Нәмруд  һәм Шидәд мөртәтләрдер. Нәмруд падишаһ булгач, беркүпме вакыт камил гаделлек белән хөкем итте, аннан соң иблис мәлгунь вәсвәсәсе белән иләһлеккә чакырды , барча халыкны үзенә гыйбәдәткә өндәде һәм үз сурәтен ясатып төрле тарафларга җибәрде. Барча халык аңа табынды, Ислам динен Аллаһы Тәгаләне оныттылар” [1:84].
Ибраһим нәбинең оныгы  Ягъкуб пәйгамбәр образы поэмада сабырлык символы буларак гәүдәләндерелә.
Ул балаларының: «әй безнең атабыз, ни булды сиңа, Йосыфны сахрага алып баруыбызга ышанмыйсын», дигән сүзләре белән алданган, «сабырлык күркәм», дип, Аллаһыдан ярдәм сораган, «тәкать кылмый, кайгыга һәм хәсрәткә түз  алмыйча Аллаһы Тәгаләгә шикаять кылган, «ике күзе агаруы» белән сыйфатланган, «Йосыф галәйһиссәламнән мөбарәк күлмәк җибәрелеп», сөенеч бирелеп, күзе ачылган Ягъкуб галәйһиссәлам иде [1:57] .
Яхшы сыйфатлар белән бергә, Ягъкуб холык-фигылендә эгоистлык та күренә. Башка балаларына караганда, ул Йосыфны күбрәк ярата, аны имезеп үстерер өчен кол хатын Динәнең имчәк баласын, аерып, коллыкка сатып җибәрә:   

Ул,  анасы үлгәч, сабый килеш калды,
Йагъкуб сәүче бер каравыш сатып алды,
Каравышны Йосыфыка  ул дая кылды, 

Аның сабый угълын читкә сатты имди. [2:196].
Явызлык үзенең җәзасын ала. Адәм   галәйһиссәлам   оҗмахтан   чыккач,   өч   йөз   ел   елый,   күзе сукыраймый. Ягъкуб пәйгамбәр газиз баласын югалтудан 70 ел буена туктаусыз, күз яшьләрен түгә-түгә, сукырая.
Сабырлык  сыйфатын автор кеше идеалының мөһим бер өлеше рәвешендә карый. Сөйгән улы Йосыфны югалткач, Ягъкуб мондый нәтиҗәгә килә: 

Йагъкуб әйтте: «Бу казалар тәңредәндер,
Сабырсызлык бөекләрне түбән кылыр,
Мин итәрмен бу хәлемдә инде  күркәм сабыр, - 
Сабыр белән  морад хасил  булыр имди» [2:40]
Ягькуб пәйгамбәр образы үсештә бирелә, әзер килеш бирелми. Ул үзенең хаталарын таный:  Йосыф пәйгамбәрне башка балаларына карата күбрәк яратуын, Хак Тәгаләдән куркып түгел, ә баласы өчен генә елавын, югалту газапларыннан сукырайгач кына аңлый. Ягькуб пәйгамбәр зур сабырлык белән баласын көтә, Аллаһыны таный һәм аның кушканнарын үти.

Йосыф   та  әсәрдә   нәкъ  әнә  шул  рәвештә  тасвирлана. Йосыф образы да үсештә, үзгәрештә бирелә. Аллаһың барлыгына һәм берлегенә, ислам диненең хаклыгына ышану - аның төп сыйфаты. Ул - күп аллалыкка, сыннарга табынуга каршы. Әмма Йосыф пәйгамбәр башка дин тотучылар белән дә инсаният кагыйдәләрен саклап эш итә, аларны рәнҗетми, эзәрлекләми. Көферләр белән мөнәсәбәттә аның төп чарасы - дәлилләү, ышандыру, аңлату.
Үз элгәрләре Ясәви, Бакыргани кебек үк, Кол Гали өчен дә Алла - илаһият, көч, кодрәт, гаделлек, шәфкать иясе. Ул галәмдәге барлык уңай сыйфатларның, игелекле эш-гамәлләрнең тупламы, чыганагы, өлгесе рәвешендә күзаллана. Менә шундый олуг Тәңре - Йосыф өчен төп үлчәм, төп өлге. Ул һәр адымын, һәр эш-гамәлен илаһият белән яраклаштырырга омтыла.
Йосыфтагы хәлиткеч сыйфатларның берсе - тугрылык. Әсәрдә бу эпитет «сыйддыйк» рәвешендә бирелеп. Ихласлылык, дөреслек кебек мәгънә төсмерләрен дә үз эченә ала. Коеда утырганда Йосыф Алла тарафыннан пәйгамбәр дип игълан ителә, һәм төп каһарман шунда тәүге мәртәбә «сыйддыйк» дип атала.
Фәрештәләр тависы ул  -  мөхбир хәзрәт,
Тәңре аңа бүләк иткән шундый кодрәт,
Җитте Йосыф янына ул шул ук сәгать,

Йосыф суга җиткәнче ул  тотты имди  [2:31].
Йосыф кемгә тугрылыклы соң? Иң беренче чиратта - гаделлек, кодрәт, намус кебек күркәм сыйфатларның символы булган Тәңрегә. Илаһияткә тугрылык - ул үз намусыңа да тугрылык дигән сүз. Чөнки инсанның асыл, затлы сыйфатлары турыдан туры Тәңрегә барып тоташа.
Йосыф сабый чакта ук әнисез кала. Ягъкуб - аның өчен ата гына түгел, ана да. Шуңа күрә Йосыф һәрчак атасына хөрмәт, ихтирам белән карый, аңа тугрылыкны үзе өчен иң изге гамәлләрнең берсе дип саный. Атага тугрылык әсәрдә туган җиргә, туган илгә, туган халкыңа да тугрылык булып үсеш ала.
Йосыф кебек асыл затлар онытылмый. Аларның кабере - халык өчен зиярәт кылу урынына әверелә. Кыйссадагы  бу мотив Котб, Мөхәммәдьярлар  аша Җәлилгәчә килеп җитә.
Пәйгамбәрләргә хас сыйфатларның иң изгесе - гөнаһ кылган кешене гафу итә белү. Ягъкубның балалары үз кылган хаталарын аңа сөйләп гафу үтенәләр: «Гаебебезне кичер, зинһар!» - диләр. Ягъкуб аларны гафу итә:
          Йагъкуб әйтте: «Хатагызны ярлыкадым, 

          Бөтен гөнаһ эшегезне гафу кылдым.
         Бүген тагын Халикымнан  рәхәт алдым,
        Сез  дә рәхәтләр күрегез!!» - диде имди [2:199].
Пәйгамбәрләрнең барысы да бик күп авырлыклар күргәннәр. Аллаһ сүзен кешеләргә җиткергән өчен төрле газапларга дучар ителгәннәр, әмма беркайчан да Аллаһ әмереннән читкә тайпылмаганнар.
Урта гасыр төрки-татар әдипләре идеалы гәүдәләнгән пәйгамбәрләр образында гаделлек, гөнаһың өчен җәза алу, гафу итә белү, сабырлык, тугрылык, алдан күрә белүчәнлек кебек ир-егетлек сыйфатлары, камил инсан төшенчәсе белән бәйләнештә аңлатыла. Шул рәвешле күңел дөньясы  матурлыгын данлау традициясе хәзерге татар әдәбиятының йөзен билгеләүче күренешкә әверелде дә.

